

وزیر صاحب کے غلط رویہ پر بائیکاٹ
پارلیمانی روایات اور پارلیمانی نظام کے لیے بنیادی شرط یہ ہے کہ حکومت اور اپوزیشن دو نوں ان آداب اور ان اصولوں کا لحاظ رکھیں جن کے بغیر کوئی بھی جمہوری اور مہذب نظام نہیں چل سکتا۔ نہایت دکھ کے ساتھ کہنا پڑتا ہے کہ جو رویہ وزیر موصوف نے اس ایوان میں اختیار کیا اسے ہم نے برداشت کیا۔ چیئر مین اور سینٹروں سب کی طرف سے خوش اسلوبی کے ساتھ انہیں یہ سمجھانے کی کوشش کی گئی کہ وہ اپنے رویے کو تبدیل کریں۔ اختلاف اپنی جگہ ہے لیکن دوسروں کے لیے تحقیر آمیز انداز مہذب پارلیمانی اداروں کے منافی زبان کا استعمال اور منفی طرز عمل کا اظہار کسی طور بھی اس ادارے اور اس کے معیار کے شایان شان نہیں۔ اپوزیشن ان کے اس طرز کے رویے کو اب تک برداشت کرتی رہی ہے۔ لیکن کل جو واقعہ ہوا ہے اس سے ہم سب کے سر شرم سے جھک گئے ہیں۔ ایک مسلمان معاشرے کی پارلیمنٹ میں ایک موز بہن کے بارے میں اس قسم کے الفاظ استعمال کرنا اور فضا پیدا کرنا کسی طور قابل قبول نہیں۔ اور پھر اس کی جو تاویلیں پیش کی گئیں کہ یہ گویا مارشل لاء لانے والے ہیں جو یہ باتیں کر رہے ہیں یہ تمام کا تمام کھیل کھیلا جا رہا ہے، وغیرہ وغیرہ، بڑی ہی شرمناک ہیں۔ ہم یہ چاہتے ہیں کہ یہ بات پوری طرح قوم کے سامنے آئے کہ یہ حضرات جس کردار جس اسلوب اور جس انداز کا مظاہرہ کر رہے ہیں وہ ناقابل برداشت ہے۔ اپوزیشن اس فرد کا سماجی بائیکاٹ کرے گی۔ ہم ان سے کوئی کلام نہیں کریں گے۔ ہم ان سے کوئی جواب بھی نہیں چاہتے۔ حکومت کو اپنا رویہ تبدیل کرنا پڑے گا۔ اگر حکومت اپنا رویہ نہیں بدلتی تو سمجھ لینا چاہیے کہ برداشت کی کچھ حدود ہوتی ہیں، ہم ان حدود سے آگے جانے کے لیے تیار نہیں۔
(دیگر حضرات کے بعد)
سینٹ کے ارکان نے کبھی بھی ایسا رویہ اختیار نہیں کیا کہ ہم جذبات میں بہہ گئے ہوں یا ہم نے کوئی یک رضہ طریقہ اختیار کیا ہو۔ اس وقت ہم ایک غیر معمولی صورت حال سے دوچار ہیں۔

اور جس بناء پر سینٹ کے ارکان نے قومی اسمبلی کے اس واقعے کا نوٹس لیا ہے وہ ایک وزیر صاحب کا اعلانیہ رویہ تھا اور وہ رویہ پوری قوم کے سامنے آیا۔ ہم نے اس واقعہ کا نوٹس لیا۔ ہماری حیثیت عدلیہ کی نہیں، ایک سیاسی فورم کی ہے جس نے اس بات کا نوٹس لیا ہے کہ دوسرے ایوان میں ایسی چیزیں ہوئی ہیں جو جمہوریت کے ماتھے پر کلنک کا ٹیکہ ہیں اور پوری قوم کے لیے شرمناک ہیں۔ اور پھر ہم نے اس ایوان کو متوجہ کیا کہ وہ اس مسئلہ کو حل کرنے اور چند وزراء نے یقین دہانیاں کرائی ہیں، کہ وہ کوشش کر رہے ہیں۔ لیکن جب تک یہ مسئلہ اس ایوان میں حل نہیں ہو جاتا ہم متعلقہ وزیر کو نہیں سنیں گے یہ ہمارا احتجاج ہے۔ یہ ایک غیر معمولی صور تحال ہے اسے آپ ضوابط کی کتاب میں نہیں پائیں گے۔ اس کے لیے آپ کو ضمیر میں
جھانک کر دیکھنا چاہیے۔ یہ ہمارا سیاسی، جماعتی اور اجتماعی لحاظ سے حق ہے۔
سماجی بائیکاٹ ایک معروف طریقہ ہے جو خاندانوں اور شہروں میں چلتا ہے۔ ہم نے جو راستہ اختیار کیا ہے وہ خالص اخلاقی اور ہماری روایات کے مطابق ہے۔ اس میں کوئی عدالت کا معاملہ نہیں ہے۔ اگر عدالت ہوتی تو موصوف کو بولنے کا موقع دیا جاتا اور باقی پارٹیاں بھی اس پر اظہار کرتیں۔ اس مسئلے کو الجھایا گیا ہے۔ آپ اس معاملے کو اس کے حقیقی پس منظر میں لیں۔ ہم بھی اخلاق کی حدود اور دفاع کے قواعد سے واقف ہیں۔ ڈاکٹر صاحب نے ہماری عدم موجودگی میں جو باتیں لکھی ہیں وہ غیر قانونی ہیں۔ اس لیے کہ آپ کو کورم کے بارے میں متوجہ کر دیا گیا تھا۔ بلاشبہ جب تک متوجہ نہ کیا جائے اس وقت تک چیئر مین کا یہ حق ہے کہ وہ کورم کو نظر انداز کرے۔ لیکن ایک بار جب متوجہ کر دیا جائے تو اس کا یہ اختیار نہیں رہتا۔ کورم کے سلسلے میں قواعد کے جو الفاظ ہیں وہ یوں ہیں۔
"Rule 5(2) If, at any time during the continuance of a sitting, attention of the Chairman is drawn to the fact that less than one-fourth of the total mem- bership of the Senate is present, he shall suspend the business of the Senate and cause the bells to be rung for five minutes, but if no quorum is available even when the bells stop ringing, he shall adjourn the sitting."
ضابطہ ۵ (۲)۔ (اگر کسی اجلاس کے دوران چیئر مین کی توجہ اس حقیقت کی جانب


مبذول کرائی جائے کہ سینٹ کے کل اراکین کا ایک چوتھائی سے بھی کم حاضر ہے۔ وہ سینٹ کی کارروائی معطل کر دے گا۔ اور پانچ منٹ کے لیے گھنٹیاں بجانے کا اہتمام کرے گا، اور گھنٹیوں کے اختتام پر بھی اگر کورم پورا نہ ہو تو وہ اجلاس کو برخواست کر دے گا۔) ایک مرتبہ بتانے کے بعد آپ کی یہ صوابدید ختم ہو جاتی ہے۔ ہم نے اپنی روایات کے مطابق اس مسئلے کو کبھی نہیں اٹھایا۔ لیکن اسی ہفتے میں دو بار یہ اٹھا یا گیا ہے اور آج جب اسے اٹھایا گیا تو آپ کا فرض تھا کہ آپ اس وقت کورم کا نوٹس لیتے، گھنٹیاں بجواتے۔ کورم کے
فقدان کے دوران ایوان سیشن میں نہیں تھا۔ چاہے آپ یہاں ہوں لیکن ایوان سیشن میں نہیں تھا م اور جو تقریر اس وقت کی گئی وہ ریکارڈ کا حصہ نہیں ہو سکتی۔ اسے آپ کو نکال دینا چاہیے۔ ہم اب
بھی مصالحت کے موڈ میں ہیں۔ ہم نے اپنے جذبات کا اظہار کر دیا ہے۔ ڈاکٹر صاحب نے پریس کانفرنس بھی کی تھی اور یہاں جو تقریر کی ہے اس کی حیثیت بھی پریس کانفرنس سے زیادہ نہیں ہے۔ وہ سینٹ میں خطاب نہیں ہے۔ وہ ان کی ایک ذاتی تقریر ہے۔ ہم اسے ماننے کو تیار نہیں ہیں، اسے نکال دینا چاہیے۔ اور اگر قومی اسمبلی میں مسئلہ حل ہو جاتا ہے تو انشاء اللہ ہم اسی طرح جس طرح ماضی میں تعاون کرتے رہے ہیں آئندہ بھی کریں گے۔ لیکن جب تک یہ معاملہ وہاں حل نہیں ہوتا ہمارا سماجی بائیکاٹ جاری رہے گا ۔ ہم اخلاقی اور سیاسی طور پر حق پر ہیں، ہم دیگر تمام وزراء کو سنیں گے لیکن ڈاکٹر صاحب کو نہیں۔
(۲۷-۳-۹۰)
۳۹۷

